
99

E quest’idea, ch’a fù a-ô pittô valente

Da-ô stesso minorita suggeria,

A l'indicava un dexideo[sic] ardente

De vedde finalmente insemme unia

Dopo e nêuve scoverte de Ponente

Sotto a lezze soäve do Mescia

Tutte e nazioîn pe-ô Globo spantegæ

E ancon sarvæghe e zà civilizzæ.


100

Ne-ô mezo in faccia gh’ëa dipinto Cristo

Martire e Meistro de l’Umanitæ .

Attorniôu da-i so popoli d’acquisto,

Da-ô mondo vegio e nêuvo radunæ:

Gianco ô l’ëa ô vestimento, e a l’aia un misto

De dolcezza ô l’aveiva e de maestæ,

E un libbro averto in man ch’ô l’ëa un tesöu.

Dove gh’ëan scriti questi versci in öu.


101

« Venite a me, che il buon Pastor son io,

E voi sarete il mio diletto gregge,

Gregge unito ai Pastor, Popolo e Dio:

Amatevi l'un l’altro, ecco la legge ».

De questi aurei versetti tutt’in gio

Gh’ëan diverse vignette, ch’ëan mâvegge;

Ean vaghe miniatûe, de quæ l’ëa ô tema

Varie virtù ne-ô so costumme e emblema.


102

Fra i atre gh’ëan varie virtù sociali.

E a Giustizia spiccava in mezo a-e stesse,

A quæ a sarva con regole imparziali

A-i çittadin onô, vitta, interesse

E i so driti civili e naturali:

Raxoîn, reclammi de persoñe oppressai

Menti, qualitæ, comme un tesöu,

De tutti a peisa con bançette d’öu.

